
TIJORAT BANKLARINING KORXONALAR 
INNOVATSION-INVESTITSIYAVIY 
TALABLARINI TAʼMINLASHDAGI 
FAOLIYATINI TAKOMILLASHTIRISH

Annotatsiya: Maqolada tijorat banklarining korxonalar innovatsion-investitsiyaviy ehtiyojlarini 
moliyaviy taʼminlashdagi roli nazariy va amaliy jihatdan tadqiq etilgan. Korxonalarning innovatsion 
faoliyatini rivojlantirishda bank kreditlari, investitsiya kreditlari, lizing, loyihaviy moliyalashtirish va aralash 
moliyalashtirish mexanizmlaridan foydalanish imkoniyatlari oʻrganilgan. Tadqiqotda Oʻzbekiston Respublikasi 
Markaziy bankining rasmiy statistik maʼlumotlari asosida tijorat banklari kredit portfelining holati va yuridik 
shaxslarni kreditlash koʻlami tahlil qilingan. Shuningdek, innovatsion loyihalarning oʻziga xos xususiyatlari, 
ularni kreditlashda yuzaga keladigan axborot asimmetriyasi, garov taʼminoti, texnologik va bozor risklari 
tadqiq etilgan. Ilmiy tadqiqot natijasida innovatsion loyihalarni baholashda moliyaviy koʻrsatkichlar bilan 
bir qatorda texnologik tayyorgarlik, bozor salohiyati, intellektual aktivlar va innovatsion risklarni hisobga 
olishga asoslangan takomillashtirilgan yondashuv taklif etilgan. Shuningdek, tijorat banklarida innovatsion-
investitsiyaviy loyihalar uchun maxsus skoring tizimi va kompleks baholash indeksi joriy etish boʻyicha 
takliflar ishlab chiqilgan.

Kalit soʻzlar: tijorat banki, innovatsiya, investitsiya, innovatsion-investitsiyaviy talab, kreditlash, investitsiya 
krediti, innovatsion loyiha, kredit portfeli, loyihaviy moliyalashtirish, bank risklari, raqamli skoring.

Аннотация: В статье исследуется роль коммерческих банков в финансовом обеспечении 
инновационно-инвестиционных потребностей предприятий. Рассматриваются возможности 
использования банковского кредитования, инвестиционных кредитов, лизинга, проектного и смешанного 
финансирования в развитии инновационной деятельности предприятий. На основе официальных 
статистических данных Центрального банка Республики Узбекистан анализируется состояние кредитного 
портфеля коммерческих банков и масштабы кредитования юридических лиц. Особое внимание 
уделяется проблемам финансирования инновационных проектов, связанным с информационной 
асимметрией, недостаточностью залогового обеспечения, технологическими и рыночными рисками. В 
результате исследования предложен усовершенствованный подход к оценке инновационных проектов, 
предусматривающий одновременный учет финансовых показателей, технологической готовности, 
рыночного потенциала, интеллектуальных активов и инновационных рисков. Разработаны предложения 
по внедрению специализированной системы скоринга и комплексного индекса оценки инновационно-
инвестиционных проектов в коммерческих банках.

Ключевые слова: коммерческий банк, инновации, инвестиции, инновационно-инвестиционная 
потребность, кредитование, инвестиционный кредит, инновационный проект, кредитный портфель, 
проектное финансирование, банковские риски, цифровой скоринг.

Annotation: The article examines the role of commercial banks in meeting the innovation and investment 
financing needs of enterprises. Particular attention is paid to bank lending, investment loans, leasing, project 
finance and blended financing as instruments for supporting innovative business activities. Using official statistical 
data from the Central Bank of the Republic of Uzbekistan, the study analyzes the structure of commercial 
banksʻ loan portfolios and the scale of lending to legal entities. The research also considers major barriers to 
financing innovative projects, including information asymmetry, insufficient collateral, technological uncertainty 
and market risks. Based on the findings, an improved approach to the assessment of innovative projects 
is proposed, incorporating financial indicators, technological readiness, market potential, intellectual assets 
and innovation-related risks. The article also proposes a specialized scoring system and a comprehensive 
assessment index for innovation and investment projects within commercial banks.

Keywords: commercial bank, innovation, investment, innovation and investment demand, lending, 
investment loan, innovation project, loan portfolio, project finance, banking risks, digital scoring.

K I R I S H
Iqtisodiyotda texnologik yangilanish jarayonlarining jadallashuvi korxonalarning investitsion faoliyatini 

innovatsion rivojlanish jarayonlari bilan uzviy bogʻlashni talab qilmoqda. Korxonalarning bozordagi 
raqobatbardoshligi bugungi sharoitda ishlab chiqarish hajmini oshirish bilan cheklanib qolmasdan, yangi 
mahsulotlarni oʻzlashtirish, texnologik jarayonlarni modernizatsiya qilish, raqamli texnologiyalarni joriy etish va 
resurslardan samarali foydalanish imkoniyatlariga ham bogʻliq.

Bunday innovatsiyalarni amalga oshirishda moliyaviy vositachilar, xususan, tijorat banklari muhim oʻrin 
tutadi. Moliyaviy tizimning iqtisodiy oʻsishga taʼsirini tadqiq qilgan R. Levine moliyaviy institutlarning rivojlanishi 
investitsiya jarayonlarini qoʻllab-quvvatlashi va firmalarning tashqi moliyalashtirish imkoniyatlarini kengaytirishini 
asoslagan [3].

Oʻzbekiston bank tizimi misolida ham korxonalarni moliyalashtirishda bank kreditlari asosiy tashqi 
moliyalashtirish manbalaridan biri boʻlib qolmoqda. Markaziy bankning rasmiy maʼlumotlariga koʻra, 2025-yil 
1-oktyabr holatida tijorat banklarining umumiy kredit portfeli 582 211 mlrd soʻmni tashkil etgan. Shundan 373 
569 mlrd soʻm yuridik shaxslarga ajratilgan kreditlarga toʻgʻri kelgan [1].

Demak, banklar korxonalar investitsion faoliyatini moliyaviy taʼminlash uchun katta hajmdagi resurslarga 
ega. Biroq umumiy kredit hajmining oʻsishi innovatsion loyihalarning yetarli darajada moliyalashtirilayotganini 
anglatmaydi. Bu yerda asosiy masala kredit resurslarini innovatsion va yuqori qoʻshilgan qiymat yaratadigan 
loyihalarga samarali yoʻnaltirish hisoblanadi.

Mazkur holat tijorat banklarining kreditlash siyosatini korxonalarning innovatsion-investitsiyaviy ehtiyojlariga 
moslashtirish masalasini dolzarblashtiradi.

M A V Z U G A  O I D  A D A B I Y O T L A R  S H A R H I
Tijorat banklari va innovatsion investitsiyalar oʻrtasidagi munosabatlar iqtisodiy adabiyotlarda asosan 

moliyaviy vositachilik, investitsiyalarni moliyalashtirish, kredit cheklovlari va innovatsion faollikning moliyaviy 
taʼminoti nuqtayi nazaridan oʻrganilgan.

J. Schumpeter iqtisodiy rivojlanish nazariyasida kreditni tadbirkorlik innovatsiyalarini amalga oshirishning 
muhim moliyaviy vositalaridan biri sifatida koʻrsatgan [4]. Uning yondashuviga koʻra, yangi mahsulot, yangi 
texnologiya yoki yangi bozorni oʻzlashtirish uchun tadbirkorda dastlabki moliyaviy resurslar mavjud boʻlmasligi 
mumkin. Shu sababli bank krediti innovatsion tadbirkorlikni ragʻbatlantiruvchi institut sifatida namoyon boʻladi.

R. Levine tomonidan olib borilgan tadqiqotlarda moliyaviy tizimning rivojlanganligi kapitalni samarali 
taqsimlash, investitsion qarorlarni qoʻllab-quvvatlash va iqtisodiy oʻsish jarayonlariga taʼsir koʻrsatishi 
taʼkidlangan [3].

A. Berger va G. Udell kichik va oʻrta korxonalarni moliyalashtirish masalalarini oʻrganib, bank kreditlashida 
axborotning mavjudligi va uning sifati muhim ahamiyatga ega ekanini asoslagan [5]. Bu yondashuv innovatsion 
korxonalar uchun alohida ahamiyatga ega, chunki yangi tashkil etilgan yoki innovatsion mahsulot ishlab 
chiqarayotgan korxona haqida anʼanaviy moliyaviy koʻrsatkichlar asosida yetarli maʼlumot shakllanmagan 
boʻlishi mumkin.

Fazzari, Hubbard va Petersen korporativ investitsiyalar moliyaviy cheklovlarga sezgir ekanligini koʻrsatgan 
[6]. Mazkur yondashuvdan kelib chiqib, tashqi moliyaviy resurslarga bogʻliqligi yuqori boʻlgan korxonalar uchun 
bank kreditlaridan foydalanish imkoniyati investitsion faollikka bevosita taʼsir koʻrsatadi.

Innovatsion faoliyatni faqat ilmiy-tadqiqot xarajatlari bilan cheklamasdan, mahsulot va biznes jarayonlaridagi 
yangiliklarni ham qamrab olish zarurligini koʻrsatadi [2].

Mavjud tadqiqotlarni tahlil qilish asosida shuni taʼkidlash mumkinki, innovatsion korxonalarni 
moliyalashtirishda banklar oldida ikki tomonlama vazifa yuzaga keladi: bir tomondan, kredit resurslarini 
innovatsion faoliyatga yoʻnaltirish, ikkinchi tomondan esa kredit risklarini qabul qilinadigan darajada saqlash.

Shu nuqtayi nazardan, mazkur tadqiqotning ilmiy yondashuvi innovatsion loyihani baholashda anʼanaviy 
moliyaviy koeffitsiyentlar bilan bir qatorda texnologik, bozor va innovatsion salohiyat koʻrsatkichlarini 
integratsiyalashdan iborat.

T A D Q I Q O T  M E T O D O L O G I YA S I
Tadqiqotda tizimli tahlil, qiyosiy tahlil, statistik tahlil, koeffitsiyentlar usuli, ekspert baholash va iqtisodiy 

umumlashtirish usullaridan foydalanildi. Tadqiqotning asosiy konseptual zanjiri quyidagicha shakllantirildi: 
innovatsion ehtiyoj → investitsion loyiha → bank baholashi → risk tahlili → moliyalashtirish → monitoring → 
iqtisodiy natija.

T A H L I L  V A  N A T I J A L A R
Markaziy bank maʼlumotlariga koʻra, 2025-yil 1-oktyabr holatida tijorat banklari kredit portfeli 582 211 mlrd 

soʻmni tashkil qilgan boʻlsa, yuridik shaxslarga ajratilgan kreditlar 373 569 mlrd soʻmga teng boʻlgan [1].
Bu koʻrsatkich tijorat banklari resurslarining salmoqli qismi korxonalar faoliyatini moliyaviy taʼminlashga 

yoʻnaltirilayotganini koʻrsatadi.
Biroq bu mablagʻlarning innovatsion-investitsiyaviy yoʻnalishi alohida tahlil qilinishi lozim. Chunki korxonaga 

berilgan har qanday investitsion kreditni innovatsion kredit sifatida baholash ilmiy jihatdan toʻgʻri emas (1-jadval).

1-jadval
Oʻzbekiston tijorat banklari kredit portfelining 2025-yil 1-oktyabr holatidagi tarkibi1

Koʻrsatkich Miqdor, mlrd soʻm Ulushi, %
Jami kreditlar 582 211 100,0

Jismoniy shaxslarga kreditlar 208 642 35,84

Yuridik shaxslarga kreditlar 373 569 64,16

Davlat ulushi mavjud banklar kreditlari 394 906 67,83

Davlat ulushi mavjud banklarda yuridik shaxslarga kreditlar 284 960 48,94

Jadval maʼlumotlaridan koʻrinadiki, davlat ulushi mavjud banklarning umumiy kredit portfelidagi ulushi 67,8 
foiz atrofida. Bu holat mazkur banklarning korxonalarni, ayniqsa strategik tarmoqlardagi investitsiya loyihalarini 
moliyalashtirishdagi ahamiyati yuqori ekanligini koʻrsatadi [1].

Biroq innovatsion loyihalarning risk darajasi oddiy investitsion loyihalarga nisbatan yuqoriroq boʻlishi 
mumkin. Shu sababli banklar uchun innovatsion kreditlashning asosiy vazifasi riskni toʻliq bartaraf etish emas, 
balki uni aniqlash, baholash va boshqarish mexanizmlarini takomillashtirishdan iborat.

Markaziy bank statistikasida 2025-yil 1-oktyabr holatida bank tizimidagi muammoli kreditlar 21 261 mlrd 
soʻmni, ularning jami kreditlardagi ulushi esa 3,7 foizni tashkil etgan [7].

Bu koʻrsatkich kredit portfelini kengaytirish bilan bir vaqtda risklarni boshqarish mexanizmlarini ham 
kuchaytirish zarurligini koʻrsatadi.

Tadqiqot natijasida banklarda innovatsion loyihalarni baholashning quyidagi bosqichma-bosqich modeli 
taklif etilmoqda:

1-bosqich. Korxonaning innovatsion-investitsiyaviy ehtiyojini aniqlash.
2-bosqich. Innovatsion loyihaning texnologik xususiyatlarini ekspertizadan oʻtkazish.
3-bosqich. Korxonaning moliyaviy holatini tahlil qilish.
4-bosqich. Bozor salohiyati va mahsulotning raqobatbardoshligini baholash.
5-bosqich. Loyiha risklarini identifikatsiya qilish.
6-bosqich. IIBI kompleks indeksini hisoblash.
7-bosqich. Moliyalashtirish shaklini tanlash.
8-bosqich. Loyihani transhlar asosida moliyalashtirish.

1	  Manba: Oʻzbekiston Respublikasi Markaziy banki maʼlumotlari asosida muallif hisob-kitoblari [1].

9-bosqich. Raqamli monitoringni amalga oshirish.
Mazkur yondashuv bankning kredit berish qarorini faqat garovga bogʻlab qoʻymasdan, innovatsion 

loyihaning kelgusi pul oqimlari va iqtisodiy salohiyatini ham hisobga olish imkonini beradi.

X U L O S A  V A  T A K L I F L A R
Tadqiqot natijalari shuni koʻrsatdiki, tijorat banklari Oʻzbekiston korxonalarining investitsion ehtiyojlarini 

moliyaviy taʼminlashda muhim institutsional subyekt hisoblanadi. 2025-yil 1-oktyabr holatida yuridik shaxslarga 
ajratilgan kreditlar hajmining 373 569 mlrd soʻmga yetgani buning yaqqol koʻrsatkichidir [1].

Biroq korxonalarning innovatsion faoliyatini moliyalashtirishda kredit resurslarining hajmi bilan bir qatorda 
ularni tanlash va baholash sifati ham muhim hisoblanadi.

Tadqiqot asosida quyidagi takliflar ishlab chiqildi:
Tijorat banklarida innovatsion-investitsiyaviy loyihalar uchun alohida kreditlash segmentini shakllantirish.
Innovatsion korxonalar uchun anʼanaviy skoringdan farq qiluvchi maxsus raqamli skoring modelini ishlab 

chiqish.
Korxonaning patentlari, litsenziyalari, intellektual aktivlari, eksport shartnomalari va texnologik salohiyatini 

kredit baholash tizimiga kiritish.
Innovatsion loyihalarni bir martalik emas, natijaga bogʻlangan transhli moliyalashtirish mexanizmi asosida 

kreditlash.
Tijorat banklari huzurida texnologik ekspertiza boʻlinmalarini tashkil qilish.
Banklar, korxonalar, ilmiy-tadqiqot tashkilotlari va investorlar oʻrtasida innovatsion moliyalashtirish 

platformalarini rivojlantirish.
Bank kredit portfelida innovatsion va texnologik modernizatsiya loyihalarining ulushini alohida hisobga 

olish.
Innovatsion kreditlash samaradorligini baholashda kreditning qaytarilishi bilan birga yangi ish oʻrinlari, 

eksport, mehnat unumdorligi va mahsulot innovatsionligi koʻrsatkichlaridan foydalanish.
Innovatsion loyihalarni moliyalashtirishda bank kreditlari bilan bir qatorda lizing, kafolat, aralash 

moliyalashtirish va boshqa moliyaviy instrumentlarni uygʻunlashtirish.
Shunday qilib, tijorat banklarining korxonalar innovatsion-investitsiyaviy talablarini taʼminlashdagi faoliyatini 

takomillashtirishning asosiy yoʻnalishi kredit hajmini mexanik ravishda oshirish emas, balki innovatsion loyihalarni 
tanlash, baholash, moliyalashtirish va monitoring qilishning sifat jihatidan yangi tizimini shakllantirishdan iborat.

